
Прысвячаю ўнуку ЯСЮ

Кніжка Алеся Клышкі для дзетак і 

іх бацькоў, для сямейнага чытання і 

хрысціянскага выхавання

Неяк Янка Брыль сказаў: “Маленькі чытач 
непадкупна патрабавальны, чулы на праўду i фальш у ix 
найменшым выяўленні, ён дапускае ў свет сваей чыстай, 
паэтычнай душы толькі таго, хто таксама шчыры i 
закаханы ў прыгожае”. Шчыры i закаханы ў прыгажосць 
i духоўнасць аўтар зборнічка вершаў “Даравальная 
нядзеля”, які вы, шаноўныя чытачы, трымаеце сёння 
ў руках. Аўтар гэты – беларускі паэт Алесь Клышка. 
Сваю чарговую кніжку вершаў ён прысвяціў дзеткам 
i ix бацькам. Кніжка надзвычай арыгінальная i добрая 
ва ўсіх мастацкіх адносінах. Дый інакш быць не можа. 
Бо сама назва яе “Даравальная нядзеля” настройвае на 
добры лад, на мудрасць, на чысціню. Калі юныя чытачы 
не ведаюць, дык нагадаю, што даравальная нядзеля – гэта 
апошняя нядзеля перад Вялікім пастом ці 7-я нядзеля 
перад Вялікаднем. У гэты дзень усе праваслаўныя вернікі 
просяць адзін у аднаго прабачэння, даравання. Просяць 
дзеля таго, каб далучыцца да паста з добрай душой, 
засяродзіцца на духоўным жыцці, каб з чыстым сэрцам 
сустрэць Вялікдзень – дзень Уваскрэсення Хрыстова.

У гэты самы дзень трэба дараваць i тых, хто нас 
пакрыўдзіў, а таксама ўсім нам папрасіць прабачэння 
ў тых, каго мы вольна ці нявольна пакрыўдзілі. Інакш 
марнымі будуць нашы імкненні падчас пасту. Не прыме 
Гасподзь нашых шматлікіх зямных паклонаў, калі ў 
сэрцы нашым будуць працягваць жыць крыўды на 
родных i блізкіх людзей.

Некалі нават цары прасілі прабачэння ў сваіх 
падданых. 3 гэтай мэтай яны аб’язджалі войска i прасілі 

Вершы, якія нас 

не пакрыўдзяць

прабачэння ў салдат, а потым наведвалі храмы. Маленькім 
храмам духоўнага даравання з’яўляецца кніжка вершаў 
Алеся Клышкі. Яе галоўны герой – хлопчык Ясік (Янка). 
У пачатку кнігі юнага героя цікавіць ранак, які абуджае 
людзей да справы, потым – дзень, які ўпрыгожвае стол 
прысмакамі, а потым ноч, якая сцеражэ спакой i змрок. 
Ясік падрастае, i яго пачынае захапляць рыбалка, ён 
жадае даведацца, хто такі цвыркун. Але найбольш 
хлопчыка цікавяць народныя i рэлігійныя святы i звычаі – 
масленіца, пост i вядома ж даравальная нядзеля. У канцы 
кнігі Ясік становіцца дарослым, ён ходзіць у царкву, яму, 
як i ўсім беларусам, аўтар жадае: Дык будзь жа заўсёды 
здаровы, Волат зямлі беларускай.

Зборнік вершаў Алеся Клышкі прыцягвае 
чытачоў i сваім таленавітым духоўна-драматычным 
i гумарыстычным спалучэннем. Юных i дарослых 
чытачоў вершы аўтара прымусяць думаць, супастаўляць, 
рабіць высновы, пазнаваць прыгажосць, мудрасць i 
сілу, а таксама дапамогуць у хрысціянскім выхаванні. 
Калі нешта дзеткам падчас чытання гэтай кніжкі будзе 
незразумелае, то ім дапамогуць дарослыя, якія адкажуць 
на пытанні, каб яны больш актывізавалі думку дзяцей, 
іх мастацкае мысленне i фантазію. I самае галоўнае, 
дзякуючы “Даравальнай нядзелі” Алеся Клышкі, чытачы, 
па словах французкага паэта Поля Элюара, узнімуцца ў 
сваім светапоглядзе “ад далягляду аднаго да далягляду 
ўсіх”. А гэта сёння вельмі важна.

                                                       Сяргей ЧЫГРЫН

Ранак 

Непрыкметны ціхі ранак
Светлым промнем лёг на ганак,
Выгібае спінку котка,
Пазяхае нам салодка.

Конік выдыхнуў з палёгкай 
Перад працаю нялёгкай,
Бацька ў стайні запрагае –
Поле сейбітаў прымае.

На далёкі сочны луг
Гоніць статак свой пастух.
Сонца ім не замінае –
Часу лепшага чакае.

Ў школку трэба хлопцу Янку,
Ровар файны каля ганку,
Сшыткі ў торбачку складае,
На заняткі паспяшае.

Ранак з клопату ледзь ходзіць,
Сонца ў прыцемках знаходзіць,
Абудзіў яго да справы
Дзеля нас і Божай славы.

Дзень
Дзень да цемры нахіліўся,
Ў клопатах ён не забыўся
Зоркі, месяц запаліць,
Па лагчыне змрок разліць.

Рэчку запер на завалу, 
Каб вада не ўцякала,
Срэбны бляск каб не ўцёк,
Зладзіў з берага масток.

Кветак пах прыбраў у пуню,
А салоўку прыгажуню
Адпусціў з драўлянай клеткі
На вясновыя палеткі.

Вызваліў дымок з каміну,
На высокую яліну
Месяц поўны пасадзіў,
Цень да плоту прыхіліў.

Хлебны пах разліў у хату,
Даў прысмакаў нам багата,
Упрыгожыў імі стол,
Сам стаміўся і сышоў.

Ноч 
Ноч свае парадкі мае –
На святло не наракае.
Дзень пад варту, пад замок
Сцеражэ спакой той змрок.

Не чуваць ўначы  сабакаў –
У будках зімна небаракам.
Траўны водар вітамінны,
Па хляве блукае мірна.

Гаспадар ляжыць на печы ,
Усе на месцы яго рэчы.
Працай стомлены, руплівы, 
У сне – спакойны і шчаслівы.

Птушкі змоўклі пад страхой – 
Дзетак гушкаюць спакой,
Бо яны не лайдавалі,
А бацькам дапамагалі.

Хутка ранак, маці ў хлеў –
Са смятанкай збан паспеў,
Каша  цёплая чакае...
Певень дзень распачынае.

Кацярына 
I нарадзiлася дзяўчына.
Імя далі ёй Кацярына*,
Каб чыстаю заўжды была,
І нарачонаю Хрыста.
Каб карані свае спазнала,
Сваёй Радзімы не губляла,
Заўчасна ліха не спаткала,
Каб шмат зрабіла ты для роду,
І беларускага народу,
Каб ганарылася краіна
Табою, зорка Кацярына.

* Кацярына (Екацярына) – заўсёды 

чыстая (царкоўны каляндар)

Ганна
Цябе у Бога адмалілі
Бабуля з дзедам – дзень і ноч.
Анёла слёзна ўпрасілі
Убачыць шэрых ззянне воч.
І дачакаліся мы – «Анна»* – 
Упала зорачка з нябёс.
Па Беларусі крочыць Ганна,
Якую нам анёл прынёс.
Гадуйся, сонейка, і помні:
Ў жыцці ты робіш толькі крок.
І асвятляюць неба промні
Твой першы на Зямлі гадок.
Хай паратунак Божай Маці
Не пакідае жыцця шлях.
Дай, Божа, радасці дзіцяці,
Ратуй нас ўсіх – анёльскі птах.

*Анна (Ганна) – благадаць (царкоўны 

каляндар)

Іаан*
Цяпер уважлівымі будзьце –
Святар прамовіў, – сціхлі людзі,
І змоўкла на руках дзіцяці.
Яго аддаць гатова маці
На службу Госпаду да скону,
У вечнасць расчыніць заслону,
Грахоўнае адзенне скінуць,
Душой ніколі не загінуць. 
У хваляванні ля купелі
На усё уважліва глядзелі,
І з верай клятву аддалі
За дзетку хросныя бацькі:
– Ад злога духа адракаюсь,
Навекі з Богам спалучаюсь
Праз споведзь, пост і Пакаянне
І Таінств Госпада прызнанне.
Пад малітоўны спеў ў алтар. 
К прастолу вёў дзіця святар,
Цяпер у арміі хрысціян
Яшчэ адзін паўстаў – Іаан.

Іаан (Янка, Ясь) – благадаць Божая 

(царкоўны каляндар)

Ясь на рыбалцы
На рыбалку крочыць Ясь,
У рацэ чакае язь.
Бачыць Ясiка з вудой,
Затаiўся пад вадой.

Чарвякоў дастаў пучок,
Насадзiў iх на кручок
I закiнуў ў самы вiр –
Будзе язю смачны пiр.

Ды наш язь не той пароды,
З рыбаком не мае згоды.
Спрытна хапнуў паплавок,
Вуду Яся павалок.

Не бядуй, хлапчына Ясiк,
Хай жывуць у рэчцы язiк,
Звер у лесе, птушка ў полi,
Кожны хоча жыць на волi.

А для мацi ў падарунак
Не рыбацкi пачастунак,
А руплiвасць ў навучаннi,
Ў дабрынi i паслушаннi.

Цвыркун                                                               
У палацы непарадак,
Госцi князевы не рады,
Хтосьцi iм псуе настрой
Пiр не ў радасць i напой.

Што за дзiўная iстота?
Ад яе адна маркота,
Ўдзень і ўноч заводзiць трэлi,
Бы рыпучыя арэлi.

Грозны князь лютуе зранку –
Хоча бачыць хлопца Янку,
Ён адказны за спакой,
Бо заплацiць галавой.

Янка – князевы дарадца,
Быў гатовы пастарацца
I спусцiўся ў сховiшчa –
Высвятлiць становiшча.

У руцэ трымае меч,
Зарадзiў у ружжо карцеч,
Дзiду ўзяў, прынёс гарпун...
А ў падполлi жыў… цвыркун.

Новы год
Зноўку непакой у палацы –
Няма плёну ў дзённай працы,
Што ні возьмуцца рабiць,
Дроў бракуе, печ дымiць.

Грошы князевы ў карчме
Раптам сталi не ў цане.
У калодзежы бяда –
Лёд скаваў яго да дна.

Куры ўсе забаставалi,
Яйкi несцi перасталi.
Людзi князевы збяднелi,
Не працуюць, бо не елi.

Клiчуць Янку ў дапамогу:
«Уратуй нас дзеля Бога,
Бо наш час зусiм стары,
Дзе падзеўся малады?»

Янка браму раскiдае,
Завiруха ў двор улятае,
З песняй, зоркаю каляднай
Новы год – заможны, ладны!

Масленіца
Унучка дзеда запытала:
«Дзе знайсці пра зіму словы? 
Мне настаўніца казала 
Рыхтаваць верш адмысловы,
Каб адчуць марозны подых,
Снег убачыць белы-белы
Каб збярог на чыстых водах
Лёд – лісточак заінелы».
…Не трашчыць і не іграе
Лёд празрысты пад нагамі
Ледзяшоў вясёлых зграя
З даху ў снезе патанае.
Дзень на Масленіцу светлы,
Пах бліноў галовы кружыць,
Смех і сонейка ў паветры,
Есць і п׳е, хто сколькі здужыць.
Бог з нябёсаў паглядае,
Як рыхтуюцца да посту.
Люд хрысціянскі цуд чакае – 
Прыйдзе зноў Хрыстос Уваскрослы!

Пост
Запытала дзетка ў маці:
– Калі я ўжо падрос,
Ці і мне патрэбна браці
Тое, што завецца пост?

У чым маё абмежаванне,
Бо я хутка падрасту,
Можа прыйдзе і жаданне
Пастаяць мне на пасту.
Кажа матухна дзіцятку:
– Пост хрысціянскі – гэта крок
Да дарослага пачатку,
Каб сабой валодаць мог.

Паслухмяным быць ў вучэнні
І бацькам дапамагаць,
А цукеркі і пячэнне
Трошкі могуць пачакаць.

З брацікам, сястрой мірыцца.
Ціха ў хаце размаўляць.
Нанач Богу памаліцца
І да ранку моцна спаць.

Зыход зімы
Кропелька ляціць у лужы,
З капяжоў зіма сцякае.
Маразы, завеі, сцюжы
З ручаінай уцякаюць.
Хто паспеў у рацэ схавацца,
Хто пад лёдам у азерцы,
Кожны мусіць ратавацца… 
Цесна снегу у вядзерцы.
Бо яму таксама трэба 
У ваду ператварыцца, 
Каб затым узняцца ў неба 
І на луг дажджом праліцца.
Сонца лужы прыпякае,
Як ў люстэрка у іх глядзіцца,
Птушкі смагу наталяюць –
Дужа смачная вадзіца.
Хлопцу Ясіку раздолле –
Карабель свой адпускае 
У струмень імклівы, вольны,
Што да мора паспяшае.
Хутка ад зімы і следу 
Не пакінецца ў прыродзе.
Панавала да абеду 
– Выйшла, – кажуць у народзе.

Сасна і дубок
У лесе ўзрасталi сасна i дубок,
Разам тулiлiся першы гадок,
Зiмы над iмi гулi і вятры,
З сонцам вясновым мужнелi яны.

Толькi аднойчы халоднай парой,
Зачараваны суседкай сваёй,
Дуб заглядзеўся на хвою густую,
Як не зважаў прыгажуню такую?

Мілыя побач бяроза i клён,
Сэрца дубочка трапляе ў палон,
Ад захаплення нямее душа,
Як над палянаю кружыць яна.

Так у захапленнi ад гэтай карцiны
Дуб дачакаўся вясенняй хвiлiны.
У крону ўдарыў жывучасці сок,
У шчырым каханнi прызнацца ёй змог.

Песнi cпяваў ён суседцы сасне,                                                                                                  
Марыў прылашчыць яе хiба ў сне,
З злодзеям-ветрам гатовы быў бiцца
Толькi б разок да яе прыхiлiцца.

Вельмi кароткай любоў iх была,
Святло i цяпло надалi хараства
Дрэвам у лесе, што побач раслi,
Лiсце i кветкi яны набылi.

Толькi цяпер запрыкмецiла вока,
Што прыгажуня яго…аднабока,
Стан невыразны, рэдкiя iголкi,
Не параўнаць з прыгажуняю ёлкай.

Ды i характар зусiм не лагодны,
Подых скрыпучы i погляд халодны,
Моўчкi расла ў адзiноце чужою,
Ў спрэчках жыла з прыгажуняй вярбою.

Так са спазненнем убачыў дубок
Лiпавы квецень, бярозавы сок…
Вось i ў людзей так нярэдка бывае:
Ўскружыць галоўку сасёнка крывая. 

Указ 
Неяк у чарговы раз
Выдае свой князь Указ –
У бабылях каб не вадзiцца,
Трэба Янку ажанiцца
Слугi ў смутку – жах, не жарты
Кожны выканаць быў варты 
Тое, як пытанне зладзiць,
Дагадзiць сваёй уладзе?
Вырашыў шаноўны сход –
Рэферэндум у народ.
Будуць усе галасаваць –
Як нявесту выбiраць.
Бабы ў лямант – гэта шанец,
Янка, князевы абранец,
Можа трапiць пад вянец –
Будзе вольнiцы канец.
Што тут стала – дзеўкi ў скокі,
Хто маленькі, хто высокі –
Дэманструюць дасягненнi: 
Ў спевах, танцах без адзення.
Кожны з жонак наравiць
Волю Янкаву здабыць.
На улётках, у газеце
Хто на плоце, ў інтэрнэце…

Толькi вось адна балаза
Не спытаў нiхто нi разу –
Хоча Янка, або не
Апынуцца ў гэтым сне.
Янка чуткi ўсе спыняе,
Князь Указ свой адмяняе,
Слова даў – да свайго скону,
Каб жылi усе па закону.
Ёсць закон – Статут адвеку
I не варта чалавеку
Гвалтам той закон таптaць, 
Волю Янкаву знiшчаць.

Даравальная  нядзеля
Гасподзь даруе і я дараваў,
Крыўда пустая – стрэмка злая,
Я моўчкі з любоўю яе дастаў
І больш не ўспомню, больш не ўзгадаю.
Так ты мне даруй правіны мае, 
Як ўсім нам Гасподзь грахі адпускае,
Я мушу ўзняцца, а сіл не стае: 
Да долу жыццё нахіляе.
І сам напаўняю кішэні быллём,
Каменьчыкі – грошы збіраю,
Грахоўныя думкі і словы са злом
У цярновы вянок свой у плятаю.
І сэрца імкнецца, а ногі стаяць,
Як цяжка ісці нам да Храма.
Чакае ўсіх, хто паспеў дараваць,
Нябесная Царская Брама.

***
Зерне ўзрастае ў непагадзь,
лісточак асфальт узрывае,
слова ўзрушвае душу і плоць,
злое – жыццё адымае.

Нам невядомая сіла нябёс
з добрасцю жыць заклікае,
каб кожны з пакліканых 
крыж свой данёс
да брамы не пекла, а раю.

Памяці Прап. Серафіма 

Сароўскага цудатворца

Паслушанне і маўчанне –
камяні майго трывання,
на якіх стаю ў малітве 
пакаяння і ўзрастання.
Старча Ойча Серафіме
жыў адзін у далёкай схіме,
дзень і ноч просячы ў Бога
ўсім хрысціянам дараванне.
Святло сыходзіла з нябёсаў,
Проста старцу на калені,
Каб сагрэўся схімнік босы 
і калені не знямелі.
Яго святло – душы крыніца,
невычэрпнай Вышняй ласкі,
вочы поўніць слёз-вадзіца 
і лякуе, як у казцы.
Так усім хрысціянскім людзям,
Хто стаіць ля Горнай славы,
падарункам Божым будзе 
лёс Хрыста, а не Варавы.

Скарбы
Скарбы паўсюль – то жыццё чалавечае,
Верш недапісаны – аркуш скамечаны,
Цацка, калыска – дзяцінства ўзгадана,
Бацькавы крыж да канца не разгаданы.
Дзённік пакрэслены – словы не сцёрты,
А хто пісаў, той жывы, а не мёртвы.
Ён распавёў, дзе закопаны скарбы,
Мапу пакінуў – не выцвілі фарбы.
І я дрыжачай рукой разбіраю
Літары, знакі – багацце ўяўляю:
Што набываю, яшчэ што набуду, 
Іншым – заможным нарэшце я буду.
Потым гляджу – то старонка радзімая:
Шчара, царква і мяжа недзялімая,
Вёсачка, школка і сцежка знаёмая,
Бруіць крынічка – чужым невядомая.
Дзесьці ў лесе зязюля загукала,
Маці вядром каля студні загрукала.
Раптам ачуўся – рука абвяла
Слова на мапе – Сло-нім-шчы-на. 

Сергій*
Разносяць па хатах дзетак
Анёлы вясною ранняй,
Каму не хапіла кветак, – 
Таму подых сонца вітальны.
Каму не хапае багацця, – 
Таму з немаўляткам трыванне.
Кожнай шчаслівай маці
Сваё раздаюць паслушанне.

…Адной прынеслі дзіцятка,
Імя паклалі, – Сяргей,
Каб не ў нядзелю, не ў святкі,
А ў посце сустрэў юбілей.
І ведаў сваё прызначэнне:
Несці святарскі строй,
Без страху ўздымаць сумленне
Над Беларуссю святой.
З Божаю матчынай мовай
І працаю сэрца і вуснаў.
Дык будзь жа заўжды здаровы,
Волат зямлі беларускай.

* Сергій (Сяргей,Сяржук) – высокі, 

шаноўны (царкоўы каляндар)

Роднае
Незваротныя дарогі,
                       невядомыя шляхі,
нашых год характар строгі –
кожны дзень стаў дарагі.
 

Не злічыш і не ўзгадаеш – 
колькі страчана ўсяго.
Блізкае ля сэрца маеш – 
гэтым поўніцца жыццё.

Ладны дом,
               спакой у хаце,
ад пячы ідзе цяпло,
ціхі сон твайго дзіцяці,
мужа моцнае плячо.

Дагараюць у грубцы дровы,
змрок ахутвае жытло,
Ўсе прамоўленыя словы:
– Дзякуй Богу, усе здаровы
Ў свята сціплае маё.

Паводле беларускай класікі

Дрэвы паміраюць,
калі перастаюць пазнаваць змены года,
Чалавецтва гіне,
калі знікае згода і не адгукаюцца рэхам
Спустошаныя бары і дубравы,
Чалавецтва знікае
дзеля асабістай славы.
Вада памірае,
калі забывае свае ручаі і крыніцы,
Чалавек знікае
без глытка жыватворнай вадзіцы.
І куды ёй плыць?
Без людской увагі, няма сэнсу жыць,
Калі нікому не спатольваць смагі.
Так зямля, калі перастае радзіць хлеб      
і быць калыскай песняў,
Калі сейбіт пачне піць-гуляць 
і раскідваць смецце,
Чалавек, калі страчвае здольнасць жыць,
здзіўляецца і захапляецца жыццём,
Перастае ён проста быць,  
Памяць аб ім знікае
і зарастае быллём.

Судны час
Спытаў Гасподзь у судны час
Разгубленую душу:
– Што гаспадар твой назапас
Даведацца я мушу?
О, Ойча, што магу сказаць
Ўсё часу бракавала,
Ні ў дзень, ні ў ноч мне не паспаць,
Бо грошай не хапала.
Ад клопатаў не прадыхнуць – 
Усё для гаспадаркі.
А дзеці не даюць заснуць,
З абрыдлай жонкай сваркі.
Ўсе планавала – прыйдзе час
Да споведзі з Прычасцем,
Урэшце пост вазьму хоць раз
У храм прыйду па шчасце.
Абмыюсь чыстымі слязьмі
І крыўды ўсім дарую...
Цяпер стаю ў чарзе сюды.
Куды цяпер скірую?
Ёсць два шляхі перад табой
І расчыніў Бог браму:
Ўверсе – ангельскі спакой,

Другі – абрыў у яму.
Вось выбірай, што заслужыла,
Куды цягнула сэрца...
Душа ў бездань крок зрабіла – 
За ёй замкнулісь дзверцы....
У поце жудаснага сну
Прачнуйся небарака
Сям,і абвесціў: – У храм іду...
І з думкі той заплакаў.

